
MAKTABGACНA TA’LIMDA 
BOLA SНAXSIGA 
YO‘NALTIRILGAN TA’LIMNI 
TASНKIL ETISНNING 
PEDAGOGIK ASOSLARI
Rustamova Mavluda Erkinovna
Maktabgacha taʼlim tashkilotlari direktor va mutaxassislarni qayta 
tayyorlash va ularning malakasini oshirish instituti “Maktabgacha va 
inklyuziv taʼlim” metodikasi kafedrasi dotsenti

Sharafutdinova Durdona Akmelevna
Xalqaro Nordik Universiteti
Psixologiya va maktabgacha ta’lim kafedrasi v.b dotsenti, p.f.f.d (PhD)

Annotatsiya: Mazkur maqolada maktabgacha ta’lim jarayonida bola shaxsiga yo‘naltirilgan ta’limni tashkil etishning 
pedagogik asoslari yoritilgan. Bola shaxsining individual-psixologik xususiyatlari, qiziqishlari, ehtiyojlari va imkoniyatla-
rini hisobga olgan holda ta’lim-tarbiya jarayonini tashkil etish masalalari tahlil qilingan. Shuningdek, tarbiyachining bola 
bilan sub’ekt-sub’ekt munosabatini o‘rnatishi, ta’lim muhitini bolaning mustaqilligi va ijodiy faolligini qo‘llab-quvvatlay-
digan tarzda tashkil etishi, individual yondashuv va rivojlantiruvchi metodlardan foydalanishiga alohida e’tibor qaratilgan. 
Maqolada bola shaxsiga yo‘naltirilgan ta’limni samarali tashkil etish shartlari hamda amaliyotda qo‘llash mumkin bo‘lgan 
pedagogik tavsiyalar ishlab chiqilgan.

Kalit so‘zlar: maktabgacha ta’lim, bola shaxsi, shaxsga yo‘naltirilgan ta’lim, individual yondashuv, ta’lim muhiti, tarbi-
yachi, mustaqillik, ijodkorlik, kompetensiya, rivojlantirish.
Abstract: The article examines the pedagogical foundations of organizing child-centered education in preschool edu-
cation. The issues of considering children’s individual psychological characteristics, interests, needs and abilities in the 
educational process are analyzed. Particular attention is paid to subject-subject interaction between the educator and 
the child, the creation of a developmental educational environment that supports children’s independence, activity and 
creativity. The article presents pedagogical conditions and practical recommendations for the effective implementation of 
a child-centered approach.

Key words: preschool education, child’s personality, child-centered education, individual approach, educational environ-
ment, educator, independence, creativity, development.
Аннотация: В статье рассматриваются педагогические основы организatции личностно-ориентированного обу-
чения в системе дошкольного образования. Анализируются вопросы учета индивидуально-психологических осо-
бенностей, интересов, потребностей и возможностей ребенка в образовательном процессе. Особое внимание уде-
ляется субъект-субъектному взаимодействию воспитателя и ребенка, созданию развивающей образовательной 
среды, поддерживающей самостоятельность, активность и творческие способности дошкольников. Разработаны 
педагогические условия и практические рекомендaции по эффективной реализaции личностно-ориентированного 
подхода.

Ключевые слова: дошкольное образование, личность ребенка, личностно-ориентированное обучение, индиви-
дуальный подход, образовательная среда, воспитатель, самостоятельность, творчество, развитие.

KIRISH
Bugungi kunda ta’lim tizimida bolaning nafaqat bilim, ko‘nikma va malakalarini shakllantirish, balki uning 

shaxsiy imkoniyatlarini rivojlantirish, mustaqil fikrlashini qo‘llab-quvvatlash va ijtimoiy faolligini ta’minlash muhim 
pedagogik vazifalardan biri hisoblanadi. Ayniqsa, maktabgacha yosh davri bola shaxsining jismoniy, aqliy, ijti-
moiy-hissiy va ijodiy rivojlanishi uchun muhim bosqichdir.

O‘zbekistonda maktabgacha ta’lim va tarbiyaga qo‘yiladigan davlat talablari ta’lim mazmuni, sifati va 
uni amalga oshirish shart-sharoitlariga nisbatan majburiy talablarni belgilaydi. Amaldagi me’yoriy hujjatlarda 
maktabgacha ta’lim va tarbiyaning davlat standarti ta’lim-tarbiya jarayonining mazmuni va sifati bilan bir 
qatorda, bolalarning shaxsiy va intellektual sifatlariga qo‘yiladigan talablarni ham qamrab oladi. Shu nuqtai 

nazardan maktabgacha ta’lim jarayonini bolaning shaxsiy ehtiyojlari, qiziqishlari, qobiliyatlari va rivojlanish 
darajasini hisobga olgan holda tashkil etish dolzarb ahamiyat kasb etadi.

MAVZUGA OID ADABIYOTLAR SHARHI
Maktabgacha ta’limda bola shaxsiga yo‘naltirilgan ta’limni tashkil etish masalasi, avvalo, bolaning shaxsiy 

ehtiyojlari, qiziqishlari, individual imkoniyatlari va rivojlanish xususiyatlarini hisobga olishga asoslanadi. Mazkur 
yondashuvning huquqiy-me’yoriy asoslari O‘zbekiston Respublikasining “Maktabgacha ta’lim va tarbiya to‘g‘
risida”gi Qonunida belgilangan bo‘lib, unda maktabgacha ta’lim va tarbiyaning mazmuni, vazifalari hamda bola 
manfaatlarini ta’minlashga doir muhim qoidalar aks etgan. Ushbu huquqiy asos maktabgacha ta’lim jarayonini 
bolaning rivojlanish xususiyatlari va ehtiyojlariga mos tashkil etish zarurligini belgilaydi. 

Maktabgacha ta’lim tizimini rivojlantirishning strategik yo‘nalishlari O‘zbekiston Respublikasida maktab
gacha ta’lim tizimini 2030-yilgacha rivojlantirish konsepsiyasida ham o‘z ifodasini topgan. Mazkur hujjat 
maktabgacha ta’lim sifatini oshirish, bolalarni rivojlantirish uchun zarur shart-sharoitlarni yaratish va ta’lim-tar-
biya jarayonini takomillashtirishga yo‘naltirilgan. Shu jihatdan konsepsiya bola shaxsiga yo‘naltirilgan ta’limni 
tashkil etishning umumiy strategik asoslarini belgilovchi muhim manbalardan biri sifatida qaraladi. 

Maktabgacha ta’lim va tarbiyaning davlat standarti ham bola shaxsining rivojlanishiga yo‘naltirilgan ta’lim 
jarayonini tashkil etishda muhim metodologik asos bo‘lib xizmat qiladi. Davlat standartida maktabgacha 
ta’limning mazmuni va sifatiga qo‘yiladigan talablar bilan bir qatorda, bolalarning shaxsiy va intellektual sifat-
larini rivojlantirishga oid talablar ham nazarda tutilgan. Bu esa ta’lim jarayonida barcha bolalarga bir xil yonda
shuvdan ko‘ra, ularning individual rivojlanish xususiyatlarini hisobga olish zarurligini ko‘rsatadi. 

Bola shaxsiga yo‘naltirilgan ta’limning amaliy mazmunini yoritishda “Ilk qadam” milliy o‘quv dasturi alohida 
ahamiyatga ega. Dasturning uchinchi nashri maktabgacha ta’lim tashkilotlarida ta’lim-tarbiya jarayonini bola-
ning rivojlanish xususiyatlari, qiziqishlari va faol ishtirokini hisobga olgan holda tashkil etish uchun metodik asos 
sifatida foydalanilishi mumkin. Mazkur manba asosida bolaning faoliyatini qo‘llab-quvvatlash, uning mustaqil 
tanlovi va rivojlanishiga mos sharoit yaratish masalalari amaliy jihatdan yoritiladi. 

Shuningdek, maktabgacha ta’lim sifatini oshirishga qaratilgan 2024-yil 30-sentabrdagi PF-152-son Farmon 
hamda pedagoglarning metodik mahoratini rivojlantirishga qaratilgan 2024-yil 8-noyabrdagi 362-son buyruq 
maktabgacha ta’lim pedagoglarining kasbiy faoliyatini takomillashtirish bilan bog‘liq muhim me’yoriy manbalar 
hisoblanadi. Ushbu hujjatlar pedagogning zamonaviy ta’lim jarayonini samarali tashkil etish, metodik kompe-
tentligini oshirish va ta’lim sifatini yaxshilashdagi rolini kuchaytirish vazifasini bajaradi.

TADQIQOT METODOLOGIYASI
Mavzuning dolzarbligi. Maktabgacha yoshdagi har bir bola o‘zining individual xususiyatlariga ega. 

Bolalarning temperamenti, qiziqishlari, muloqotga kirishish darajasi, bilish faolligi, ijodiy qobiliyatlari va mustaqil 
harakat qilish imkoniyatlari bir-biridan farq qiladi. Shu sababli barcha bolalarga bir xil usul va bir xil talab asosida 
yondashish ta’lim samaradorligini cheklashi mumkin. Bola shaxsiga yo‘naltirilgan ta’lim esa har bir tarbiyalanuv
chining o‘ziga xos xususiyatlarini hisobga olish, uning imkoniyatlarini ro‘yobga chiqarish va rivojlanishi uchun 
qulay pedagogik muhit yaratishni nazarda tutadi. Mazkur yondashuvda bola ta’lim jarayonining passiv ishtirok-
chisi emas, balki faol sub’ekti sifatida qaraladi. Tarbiyachi esa tayyor bilimni yetkazib beruvchi emas, balki bola-
ning bilish faoliyatini tashkil etuvchi, yo‘naltiruvchi va qo‘llab-quvvatlovchi pedagog sifatida namoyon bo‘ladi. 

Tadqiqot maqsadi - maktabgacha ta’lim tashkilotlarida bola shaxsiga yo‘naltirilgan ta’limni samarali tashkil 
etishning pedagogik asoslarini aniqlash hamda uni amaliyotda qo‘llash bo‘yicha tavsiyalar ishlab chiqish. 

Tadqiqot vazifalari tadqiqot maqsadidan kelib chiqib quyidagi vazifalar belgilandi:

1.	 Bola shaxsiga yo‘naltirilgan ta’lim tushunchasining mazmun-mohiyatini yoritish.

2.	 Maktabgacha ta’limda individual yondashuvning pedagogik ahamiyatini aniqlash.

3.	 Bola shaxsiga yo‘naltirilgan ta’limni tashkil etish shart-sharoitlarini belgilash.

4.	 Tarbiyachining bola bilan sub’ekt-sub’ekt munosabatlarini tashkil etish xususiyatlarini tahlil qilish.

5.	 Ta’lim jarayonida bolaning mustaqilligi, ijodkorligi va faolligini rivojlantirishga qaratilgan metodlarni tavsiya 
etish.

Tadqiqot metodlari- maqolani tayyorlashda ilmiy-pedagogik adabiyotlarni tahlil qilish, taqqoslash, umum-
lashtirish, pedagogik kuzatish, ilg‘or pedagogik tajribalarni o‘rganish va nazariy modellashtirish metodlaridan 
foydalanildi. Bola shaxsiga yo‘naltirilgan ta’limning pedagogik mohiyati.

TAHLIL VA NATIJALAR
Bola shaxsiga yo‘naltirilgan ta’lim - ta’lim-tarbiya jarayonini bolaning shaxsiy xususiyatlari, qiziqishlari, ehti-

yojlari, qobiliyatlari va rivojlanish imkoniyatlarini hisobga olgan holda tashkil etishga asoslangan pedagogik 
yondashuvdir. Ushbu yondashuvning asosiy maqsadi bolaga ma’lum hajmdagi bilimni majburan singdirish 
emas, balki uning tabiiy rivojlanishini qo‘llab-quvvatlash, mustaqil faoliyat yuritishi uchun sharoit yaratish va 
ijobiy shaxsiy sifatlarini shakllantirishdan iborat. Bola shaxsiga yo‘naltirilgan ta’limda quyidagi tamoyillar muhim 
ahamiyatga ega:

•	 bolaning shaxsini hurmat qilish;

•	 individual yondashuv; 

•	 bolaning erkin tanlovini qo‘llab-quvvatlash;

•	 mustaqil faoliyatga rag‘batlantirish;

•	 ijodiy faollikni rivojlantirish;

•	 bolaning fikrini eshitish va inobatga olish;

•	 ijobiy emotsional muhit yaratish;

•	 ta’lim va tarbiyaning o‘zaro uyg‘unligini ta’minlash.

Maktabgacha ta’limda individual yondashuvning ahamiyati

Individual yondashuv bolaning o‘ziga xos xususiyatlarini o‘rganishdan boshlanadi. Tarbiyachi har bir bola-
ning nimalarga qiziqishi, qanday faoliyatda faol ishtirok etishi, qaysi topshiriqlarni bajarishda qiynalishi va 
qanday usulda samarali o‘rganishini kuzatib borishi zarur.

Masalan, ayrim bolalar rasm chizish va ijodiy faoliyatga qiziqsa, boshqalari konstruksiyalash, harakatli 
o‘yinlar yoki tabiatni kuzatishga ko‘proq qiziqishi mumkin. Ta’lim jarayonida ushbu farqlarni inobatga olish bola-
ning o‘ziga bo‘lgan ishonchini oshiradi. 

Individual yondashuv:
bolani kuzatish → ehtiyoj va qiziqishini aniqlash → mos pedagogik usulni tanlash → mustaqil faoliyat uchun 

sharoit yaratish → natijani kuzatish va qo‘llab-quvvatlash izchilligi asosida tashkil etilishi maqsadga muvofiq.

Rivojlantiruvchi ta’lim muhitini tashkil etish

Bola shaxsiga yo‘naltirilgan ta’limni samarali tashkil etishda ta’lim muhiti muhim ahamiyatga ega. Maktab-
gacha ta’lim tashkilotida bola o‘zini erkin va xavfsiz his qilishi, mustaqil harakat qilishi va tanlov qila olishi uchun 
sharoit yaratilishi lozim.

Rivojlantiruvchi muhitda quyidagi faoliyat turlarini tashkil etish mumkin:

•	 kitob va nutq rivojlantirish markazi;

•	 qurish-yasash va konstruksiyalash markazi;

•	 san’at va ijod markazi;

•	 tabiatni o‘rganish markazi;

•	 matematik tasavvurlarni rivojlantirish markazi;

•	 sahnalashtirish va rolli o‘yinlar markazi.

Bunday muhit bolaga faoliyat turini tanlash, o‘z g‘oyasini amalga oshirish va natijani mustaqil baholash 
imkonini beradi. Tarbiyachi va bola munosabatlarining o‘ziga xos xususiyatlari Bola shaxsiga yo‘naltirilgan 
ta’limda tarbiyachi va bola o‘rtasidagi munosabatlar ham o‘zgaradi. Tarbiyachi bolaga buyruq beruvchi yoki 
faqat nazorat qiluvchi shaxs emas, balki uning rivojlanishiga ko‘maklashuvchi pedagogik hamkor sifatida 
faoliyat yuritadi.

Tarbiyachining nutqida: “Sen buni noto‘g‘ri qilding”, “Men aytganimni qil”, “Hamma bolalar bir xil baja-
radi” kabi bolaning faolligini cheklovchi iboralar o‘rniga: “Sening fikring qanday?”, “Bu vazifani yana qanday 
usulda bajarish mumkin?”, “Qaysi usulni tanlaysan?”, “Senga yordam kerakmi?”, “Nima uchun shunday qaror 
qabul qilding?” kabi bolani fikrlashga undaydigan savollardan foydalanish maqsadga muvofiq. Bunday muloqot 
bolada mustaqil qaror qabul qilish, o‘z fikrini ifoda etish va o‘z faoliyatiga mas’uliyat bilan yondashish ko‘nikma-
larini rivojlantiradi. 

Bola faolligini oshirishga qaratilgan pedagogik metodlar:
Maktabgacha ta’limda bola shaxsiga yo‘naltirilgan yondashuvni amalga oshirishda interaktiv va faol metod-

lardan foydalanish samarali hisoblanadi.
Jumladan:

•	 Muammoli vaziyatlar. Bolalarga tayyor javob berilmaydi, balki mustaqil yechim topishga yo‘naltiriladi.
•	 Loyihaviy faoliyat. Bolalar o‘zlari qiziqqan mavzu bo‘yicha kichik loyihalarda ishtirok etadilar.
•	 Rolli o‘yinlar. Bolalar turli ijtimoiy rollarni bajarish orqali muloqot va hamkorlik ko‘nikmalarini rivojlanti-

radilar.
•	 Tanlovli topshiriqlar. Bolaning bir nechta faoliyat turidan o‘z xohishiga ko‘ra tanlash imkoniyati ta’minla-

nadi. Ijodiy topshiriqlar. Bolaning yagona “to‘g‘ri” javobga emas, turli yechimlarga intilishi rag‘batlantiriladi.

Bola shaxsiga yo‘naltirilgan ta’limni tashkil etish modeli

Maktabgacha ta’limda mazkur yondashuvni shartli ravishda quyidagi model asosida tashkil etish mumkin:
1-bosqich - diagnostika va kuzatish. Bolaning qiziqishlari, qobiliyatlari, ehtiyojlari va rivojlanish xususi-

yatlari o‘rganiladi.
2-bosqich - maqsad belgilash. Bolaning individual imkoniyatlaridan kelib chiqib ta’limiy va rivojlantiruvchi 

maqsadlar belgilanadi.
3-bosqich - ta’lim muhitini tashkil etish. Bolaning mustaqil tanlovi va faoliyatini ta’minlaydigan sharoit yara-

tiladi.
4-bosqich - faol pedagogik hamkorlik. Tarbiyachi bolani yo‘naltiradi, savollar beradi, zarur holatda yordam 

ko‘rsatadi.
5-bosqich - natijani baholash. Bolaning faqat yakuniy natijasi emas, balki harakati, intilishi, mustaqilligi va 

ijodiy yondashuvi ham inobatga olinadi.
Tahlillar shuni ko‘rsatadiki, bola shaxsiga yo‘naltirilgan ta’limni tashkil etishda ta’lim mazmuni bilan bir 

qatorda, pedagogik munosabatlar va ta’lim muhiti ham muhim o‘rin tutadi. Maktabgacha ta’limning zamonaviy 
vazifalari bolani maktabga faqat akademik jihatdan tayyorlash bilan cheklanmaydi. Bunda bolaning muloqot 
qilish, mustaqil qaror qabul qilish, o‘z fikrini ifoda etish, tengdoshlari bilan hamkorlik qilish, muammoni hal etish 
va yangi vaziyatlarga moslashish kabi sifatlarini rivojlantirish ham muhimdir. 

XULOSA VA TAKLIFLAR
Maktabgacha ta’limda bola shaxsiga yo‘naltirilgan ta’limni tashkil etish bolaning individual xususiyatlari, 

qiziqishlari, ehtiyojlari va imkoniyatlarini hisobga olishni talab etadi. Tadqiqot natijalari asosida quyidagi xulo-
salarga kelish mumkin: Bola shaxsiga yo‘naltirilgan ta’lim maktabgacha yoshdagi bolaning har tomonlama 
rivojlanishini qo‘llab-quvvatlovchi samarali pedagogik yondashuvdir. Individual yondashuv bolaning qiziqish va 
qobiliyatlarini aniqlash hamda ularga mos ta’limiy faoliyatni tashkil etish imkonini beradi. Rivojlantiruvchi ta’lim 
muhiti bolaning mustaqilligi, tashabbuskorligi va ijodiy faolligini oshiradi.

Tarbiyachining bola bilan sub’ekt-sub’ekt munosabati ta’lim jarayonida o‘zaro hurmat va hamkorlikni ta’min-
laydi. Muammoli vaziyatlar, rolli o‘yinlar, loyihalar va ijodiy topshiriqlar bolaning faol ishtirokini kuchaytiradi. Bola 
natijasini baholashda uning shaxsiy rivojlanish dinamikasi, mustaqilligi va intilishi ham hisobga olinishi lozim.

Shunday qilib, maktabgacha ta’limda bola shaxsiga yo‘naltirilgan yondashuvni tizimli ravishda joriy etish 
ta’lim-tarbiya jarayonining insonparvarlik, individuallashtirish va rivojlantiruvchi xususiyatlarini kuchaytiradi.

